
1 TXOSTENAREN ZIOAK ETA XEDEA
Txosten hau idatzi da betetzeko otsailaren 8ko 1/2017 Foru Araua, Arabako Lurralde Historikoko Sektore Publikoaren Gardentasunari, Herritarren Parte Hartzeari eta Gobernu Onari buruzkoa.
2 EDUKIA
2.1 Egoeraren diagnostikoa
Arabako Lurralde Historikoko Errepideei buruzko ekainaren 25eko 20/1990 Foru Arauko I. tituluko laugarren kapituluan Arabako Errepideen Plan Integrala (AEPI) ezartzen da; bertan, definizio hauxe ematen da planari buruz:

“Arloko planifikazio tresna, Arabako Lurralde Historikoko Batzar Nagusiek onetsitakoa; Arabako errepide guztietarako xedapenak, helburuak, lehentasunak eta hobekuntzak ezartzen ditu, eta, aldi berean, Euskadiko Errepideen Plan Orokorreko aurreikuspenak biltzen ditu aginduzkoak eta lotesleak diren alderdi guztietan”.

Halaber, 14. artikuluan onespen prozedura ezartzen da, eta horrek, gutxienez, honako fase hauek izango ditu:

a) Foru Aldundiak aurreproiektua prestatzea eta onestea, honako agiri hauek egin eta dagokion espedientean sartu ondoren:
· Bide sarearen azterketa eta diagnostikoa.
· Aurreikusten diren jarduketek ingurumenean dituzten ondorioen azterketa.
· Eragina hirigintza plangintzan.

b) Proiektua jendaurrean jartzea hilabetez, eraginpeko erakunde publikoei idatzizko jakinarazpena bidalita eta dagozkion iragarkiak jarrita Arabako Lurralde Historikoaren Aldizkari Ofizialean, zabalkunderik handiena duten egunkarietako batean.

c) Foru Aldundiak proiektua onestea eta ondoren Batzar Nagusietara bidaltzea.

d) Arabako Lurralde Historikoko Batzar Nagusiek proiektua behin betiko onestea.

Bestalde, 12. artikuluan ezarritakoaren arabera, Arabako Errepideen Plan Integralean honako agiri hauek jaso beharko dira onarpen prozedurarekin bat etorriz:

· Bide sarearen sailkapenaren azterlana.
· Foru Sareko errepideen katalogoa.
· Errepideen mapa.

Arabako Errepideen indarreko 2004-2015erako Plan Integrala Arabako Lurralde Historikoko Batzar Nagusiek onetsi zuten behin betiko 2008ko ekainaren 16ko osoko bilkuran, 11/2008 Foru Arauaren bitartez.

Arabako Errepideen Foru Arauko artikuluetan Errepideen Plan Integrala ikuskatzeko eta aldatzeko baldintzak ezartzen dira.

Horrela, 15. artikuluan hauxe dio:

“Ikuskatzea, artikulu honen ondoreetarako, Errepideen Plan Integralean jasotako xedapenak edo aurreikuspenak orokorrean aldatzea da, komunikazio bideak antolatzeko irizpide berriak erabiltzearen ondorioz.

Bestalde, Errepideen Plan Integraleko alderdi zehatzak edo jakinak aldatzen dira, Plana onesteko irizpideetan eragin handirik ez dutenak”.

16. artikuluan, gainera, hauxe dago ezarrita:

“Errepideen Plan Integrala ikuskatzeko, baita trazatu bat nabarmen aldatzen duten aldaketak egiteko ere, plana onesteko ezarritako prozedura bera erabili beharko da.
Trazatuaren kontserbazio edo zuzenketa partzialeko obrari lotutako aldaketa zehatzak edo xehetasunekoak Foru Aldundiak berak onetsi ahal ditu, eta hurrengo ikuskapen aurreproiektuan jaso beharko dira”.

Foru Arauaren 16. artikuluko lehenengo paragrafoan ezarritakoaren arabera, aldaketa bereziak edo funtsezkoak honako hauek dira:

· Errepide berriak egitea edo ezabatzea.
· Errepide bat edo horren zatiren bat berriro sailkatzea; baldin eta, azken kasu horretan, saihesbide bat eraikitzearen eraginpean dagoen zatiren bat ez bada.
· Euskadiko Errepideen Plan Orokorreko aldaketa berezien eta ikuskapenaren eraginezko aldaketak, aginduzkoak eta lotesleak diren alderdietan.

Horrenbestez, Arabako Errepideen Plan Integralean, horren indarraldiaren ondorioetarako, hauxe ezarri zen:

· Arabako Errepideen Plan Integrala argitaratzen denetik sei (6) urtera berraztertu behar da, trafikoaren bilakaera eta sei urteotan izandako ekintzak kontuan izanda. 
· Berraztertutako dokumentuaren indarraldia hamabi (12) urtekoa izango da, gehienez ere. 
· Sei urtean behin egin beharreko berrazterketa eta Arabako Errepideen Plan Integralaren aparteko aldaketak plana onartzeko ezarritako prozeduraren bidez egingo dira. 

2.2 Xedeak
Indarrean dagoen Arabako Errepideen Plan Integralaren jarduketa programa definitzeko, honako helburu estrategiko hauek hartu ziren kontuan, eta egungo araudian eutsi egin zaie:

· Konexioak hobetzea estatuko eta Europako sareekin.
· Komunikabide sarea sustatu eta hobetzea mugakide diren lurraldeekin, dagozkion jarduketak koordinatuz.
· Lurralde garapen orekatua, irisgarritasun egokia bermatuz.
· Errepide sare arinagoa eta seguruagoa, istripuak maiz gertatzen diren zati eta guneak konponduta.
· Arazoak konpontzea hiriko bide zatietan eta zeharbideetan.
· Bide sareko zirkulazioaren kalitatea hobetzea, inguruko paisaia eta ingurumena errespetatuz, ahal denean errepidearen integrazio hobea (zeharkaturiko ingurune naturalean) sustatuta.
· Sorturiko bide azpiegitura hobeto aprobetxatzea, kontserbazio eta ustiapen egokiaren bitartez, azpiegitura hori (une bakoitzean) mugikortasun eskariaren beharrizanetara egokituta, horrek hobetu egiten baititu bideko segurtasuna eta jariakortasuna; izan ere, horrela, bide ustiapenaren hobekuntza bermatzen da, baliabide naturala kontserbatzeko eta ingurumena defendatzeko modurik egokiena baita.
· Errepideen Foru Sareko jarduketak eta Natura Intereseko Eremuak eta katalogatutako paisaien balioak zaintzea bateragarri egitea, Arabako lurraldeko eta haren inguruneko biodibertsitateari eusteko behar diren konektagarritasun ekologikoko prozesuei nabarmen eragiten ez zaiela bermatuz.
· Lurralde garapen orekatuaren funtsezko zutabeetariko bat errepide sare modernoa da, merkantziek eta pertsonek hobeto eta seguruago zirkulatzeko, lurraldean zehar eta lurraldearen barrutik; horrela, biztanleria osoaren bizitzaren kalitatea eta maila hobetuko da; hori guztia, gainera, lurraldearen zentzuzko erabileran eta ingurumen balioen errespetuan txertatu behar da, bai horien berezko balioa eta bai euren lurralde ahalmena aintzat hartuta.

Errepide sare baten segurtasunaren oinarrizko helburua lortzeko, eta, horrela, arriskugarritasun eta hilkortasun indizeak murriztu ahal izateko, azpiegituren arloan funtsezko baldintza batzuk bete behar dira:

· Errepide sare funtzionalagoa; bertan, errepideak erantzuna emango die funtzionaltasunari eta sarearen multzo osoan betetzen duen edo bete behar duen benetako eginkizunari. Horretarako, sarearen sailkapen funtzionala egin behar da, eta errepide mota bakoitza diseinatzeko irizpideak (funtzionaltasunaren arabera) homogeneoagoak izan behar dira.
· Errepideen ezaugarri homogeneoagoak, eta zirkulazio homogeneoagoa, gehienbat abiadurari dagokionez; hain zuzen ere, abiadura desberdintasun handiak saihestu behar dira, batez ere errepide mota bakoitzean.
· Azpiegitura ulergarriagoa, erabiltzaileengan zalantzarik ez sortzeko; horrela, erabiltzaileek bidearen eta inguruaren ezaugarrietara egokitu ahal izango dute euren jokabidea, ezusteko handirik gabe.

Horrenbestez, ibilbideak zatika homogeneizatzea (sarearen aurretiazko hierarkizazioa aintzat hartuta) eta erabiltzaileak errepidearen, horren ekipamenduaren nahiz inguruaren ezaugarriak ondo ulertzea lehentasunezko helburuak dira errepideen planifikazioaren barruan, eragin handia baitute errepidearen diseinu egokian eta segurtasunean.

Era berean, planari Ingurumen Eraginari buruzko Baterako Ebaluazioa (IEBE) egin zitzaion.

2008an, plana onetsi zen urtean, gaur egun mantentzen den egoera ekonomiko eta sozialera egokitzeko aldia hasi zen, eta horrenbestez, plana egikaritzeko baliabide ekonomikoak egokitu egin dira. Hala, ia hirurteko guztietako jarduketak atzeratu egin dira, salbuetsiz lehenengoa (2004-2006) eta bigarrenaren zati bat (2007-2009).

Horregatik, planaren helburuak guztiz indarrean daudela, baita Errepideen Foru Sareko esku hartzeko beharrak ere, eta ez direlarik aldatu komunikazio bideen antolamendu irizpideak, dirudienez ez da beharrezkoa izango indarrean dagoen Errepideen Plan Integraleko zehaztapenak edo aurreikuspenak orokorrean aldatzea, eta beraz, plana eguneratu eta aldatuko da, eta hala badagokio, jarduketak berrikusiko dira.

Dena den, Errepideen Plan Integrala eta idatzi zenetik orain arte izandako aldaketak dimentsionatzeko aldagai guztien analisi zehatza egin behar da, denboraldi berrian horiek iragartzearekin batera. Nolanahi ere, onartzera eraman zuten irizpideetan nabarmenki eragin gabe, aldatzeko errepideen plan integralak dituen alderdi puntual edo zehatzak definituko dira.

Beraz, azterlan honen helburua da 2004-2015eko Arabako Errepideen Plan Integralaren (AEPI) agiria eguneratzea, aldatzea edo berraztertzea, 2016-2027rako, zeinean jasoko baitira 2016-2018, 2019-2021, 2022-2024 eta 2025-2027 hirurtekoetan Arabako Lurralde Historikoko Errepide Sarean egin beharreko jarduketa guztiak. Alderdi hauek zehaztuko dira, gutxienez, hirurteko bakoitzerako:
a) Jarduketa txertatzen den programa eta jarduketaren ezaugarriak (helburuak eta ezaugarri teknikoak).
b) Behar den inbertsioko aurrekontua.
c) Zehaztapen maila: planaren eguneratzea, aldaketa edo berraztertzea indarrean jartzeko unean obraren proiektua dagoen egoera, edo jarduketarako behar den zehaztapen maila adieraztea. 
d) Ingurumen ondorioak.
e) Eragina hirigintza plangintzan.
f) Jarduteko lehentasuna.

2.3 Ekonomiaren eta aurrekontuen gaineko eragina
Arabako Errepideen Plan Integralak, alde batetik, Gaitasun Handiko Ardatz Estrategikoen sare garrantzitsua osatu eta hobetu behar du, lurraldea hobeto egituratzeko eta irisgarritasuna eta komunikazioen segurtasuna nahiz erosotasuna errazteko; eta, bestetik, errepideen sare orekatu eta homogeneoa eratu behar du Arabako lurralde osoan, biztanleentzako kalitatezko zerbitzu publikoa eta jarduera ekonomikoak bermatzeko; horrela, Arabako Lurralde Historikoaren garapen eta aurrerakuntza orekaturako faktore erabakigarria izango da.

Kostuen eta etekinen azterketa egin da zenbatu daitezkeen etekinak dituzten jarduketetan (denbora aurreztea eta istripu tasak jaistea) eta baloraziorako datuak eskuragarri dauden jarduketetan.

Azterketarako “Guide to Cost Benefit Analysis of Investment Projects” izeneko agiria erabili da, 2008ko uztailean Europako Batzordearen Eskualde Politikako Zuzendaritza Nagusiak argitaratutakoa, eta CEDEX-ek 2010eko abuztuan argitaratutako “Garraio proiektuen ebaluazio ekonomikoa egiteko gidaliburua” izeneko agiria baita ere.

Emaitzen arabera itzulkin tasak oso altuak dira eta horrek agerian uzten ditu foru sareko hiru errepideetarako proposatutako jarduketen onura sozialak eta ekonomikoak.

Plana kudeaketa tresna programatiko bat da. Beraz, ez du eraginik aurrekontuan.

2.4 Edukia eta izapideak
2004-2015eko Arabako Errepideen Plan Integralaren (AEPI) eguneratzearen, aldaketaren edo berrazterketaren 2016-2027rako aurreproiektuaren eguneratzea, aldaketa edo berrazterketa egiten da, Arabako errepide guztietarako ezarri beharreko helburu, lehentasun eta hobekuntzak zehazteko. 

Oinarri juridikoa hemen datza: Arabako Lurralde Historikoko errepideen 20/1990 Foru Araua, ekainaren 25ekoa, 11. artikulutik 16. artikulura, biak barne.

Foru Gobernu Kontseiluaren ekainaren 19ko 334/2018 Erabakiaren bidez, onetsi egin zen “Arabako Errepideen 2004-2015eko Plan Integralaren eguneratzearen, aldaketaren edo berrazterketaren 2016-2027rako aurreproiektua”, hura jakinarazi zitzaien Arabako Lurralde Historikoko udalerri eta kontzeju guztiei eta Euskal Autonomia Erkidegoko Lurralde Antolamendurako Batzordeari, jendaurrean jarri zen berrogeita bost (45) egunez, eta iragarkia argitaratu zen 2018ko uztailaren 2ko Arabako Lurralde Historikoaren Aldizkari Ofizialean (76. zk.). Geroago, epea luzatu egin zen 2018ko irailaren 21era arte. 

Foru Gobernu Kontseiluaren azaroaren 27ko 658/2018 Erabakiaren bidez, erantzun egin zaie jendaurrean jartzeko eta entzunaldia emateko prozesuan aurkeztutako alegazioei, behin haiek aztertuta. Erabaki hori, ingurumenari buruzko alegazioekin, haiei emandako erantzunekin eta aurreproiektuaren agiriarekin batera (Ingurumen Azterlan Estrategikoa hartzen du barne), Ingurumen eta Hirigintza Zuzendaritzara bidaliko da Ingurumen Adierazpen Estrategikoa egin dezan. Ondoren, Arabako Errepideen 2004-2015 Plan Integrala 2016-2027 aldirako eguneratzeko, aldatzeko edo berraztertzeko Foru Arauaren proiektua izapidetuko da.



Gasteiz, 2018ko azaroaren 27a

